
San Estebango gunea jendez bete zen atzo arratsaldean, Hesian eta Gatibu taldeen kontzertuak entzuteko. MIKEL IRAOLA

«Ikuskizun eta azpiegituretan aurrei-
kuspenak bete egin dira». Kilome-
troetako antolatzaileak «oso gustu-
ra» azaldu dira lehen balantze oro-
korra egiterako orduan. Joxan Oiz,
ikastolako lehendakariak ‘Ataria’ri
adierazi dionez «gaurko euforia be-
tekadarekin, bolada baterako duin
lan egiteko aukera dugu». Gainera,
aipatzeko moduko arazo larririk ez
da izan, eta eguraldia lagun izanik,
jende uholdea erakarri du ikastolen
aldeko jaiak. 

Tolosara etorritako milaka eus-
kaltzaleren parte hartzeaz gain, bo-
luntarioen lana bereziki eskertu
dute antolakuntzatik. «Guztira,
2.500 boluntario aritu dira lanean
festa errealitate izan dadin», azaldu
dute. «Ikastolen lehen garaietako iz-
piritua berreskuratuz, auzolanak
ederki funtzionatu du beste behin»,
azpimarratu dute. Boluntarioek bu-
rututako lanak anitzak izan dira: ko-

txe eta autobusak artatuz, txosna
eta jangeletan lanean arituz, arropa
salmentan, tonbolan, zozketan...

Hasiera «hunkigarria»
Era hunkigarrian eman zitzaion
hasiera euskararen eta ikastolen
aldeko jaiari. Zabalarreta parkean
bertsoez, dantzez, kantuez eta
hitzez osaturiko emanaldia izan zen
Emeterio Zaldibiak zinta moztu
aurretik. Eguerdian, berriz, Orioko
ikastolari lekukoa pasatzearekin
batera, 16 urtez Laskoraingo zuzen-
dari izan zen Emeterio Zaldibia
omendua izan zen. Horiei, egun
osorako eta sei gunetan banatuta-
ko ibilbide «dinamikoan» antolaturi-
ko ekitaldiak gehitu behar zaizkie.
«Etorritakoak ibilbide osoa egitera
bultzatzea zen asmoetako bat, eta
ondo bete dela esan daiteke», esan
dute antolakuntzatik.

Hain zuzen ere, ekitaldietan berri-
kuntza izan dena azpimarratu dute:
«Erronkak eta kontsumo ardura-

Aurreikuspenak bete egin dira

16 urtez Laskorain Ikastolako zuzendari izandako Emeterio Zaldibiak omenaldia jaso du aurtengo Kilometroetan. N.R.D.A. 

Milaka euskaltzale bildu ziren atzokoan, sei gunetan zehar banaturiko ibilbidean. MIKEL IRAOLA

Laskorain Ikastola «oso pozik» azaldu da
balantzea egiterakoan: «arazo larririk ez
da izan, eta aurreikuspenak bete dira»

tsuaren inguruan egindako lanek,
bere fruituak eman dituzte». Antola-
tzaileak, beraz, «oso pozik» agertu
dira Erronkak izan duen harrera 
eta emaitzarekin: «Helburuak ederki
bete ditu. Gipuzkoako ikastoletako
gazteak lehian jarri dira eta 
jende ugari haiei begira eta anima-
tzen aritu da erronkalekuetan. Au-

rreikuspenak bete eta gainditu egin
dira». 

Azaldu dutenaren arabera, Bera-
zubi estadioa izan da jenderik
gehien bildu duen guneetako bat.
800 lagun elkartu dira bertan, glo-
binkana proban. Hurrengo urteari
begira Erronkaren apustuarekin ja-
rraitzeko asmoa azaldu dute antola-

kuntzatik: «Azpiegitura aldetik eta
ekonomikoki egindako apustuak
bere fruituak eman ditu eta datozen
urteetan ekimenarekin jarraitzeko
bultzada ederra eman dute». Oiar-
tzungo Haurtzaro ikastolak irabazi
du apustua, Ibarrako Uzturpe, Ordi-
ziako Jakintza eta Urretxu-Zumarra-
gako ikastolen aurka. 

Marga Jimenez • Laskorain ikastolako gurasoa

«Euskararen alde nola ez gara ba ariko?»
Laskorain Ikastolako guraso izana
da Marga Jimenez asteasuarra, ala-
ba ikastolara joaten zen garaian. Bai
alaba, bai eta bera ere boluntario la-
netan aritu dira. Bere kasuan, garbi-
keta lanak egitea egokitu zaio. 
Zer moduz eguna?
Oso ondo. 12:30ean hasi gara gar-
biketako lanak egiten, jendea oso
ondo portatzen ari da, orain arte
behintzat, eta txukun-txukun uzten
ari gara dena. Txukunketaz ardura-
tzen garenok taldeetan banatu
gara, niri kaleak eta zirkuitua garbi-
tzea egokitu zait. Garbiketa lanak
burutzeko oso jende gutxi dago eta
bi txanda egokitu zaizkit.  
Zer nolako lotura duzu Laskorain
Ikastolarekin?
Alabak Laskorain Ikastolan ikasi du.
Asteasun bizi gara, alaba orain uni-
bertsitatean hasi da baina Laskorai-
nen urte luzez ikasi du. Nire lotura
ikastolarekin alabagatik da. 
Berari ere tokatu al zaio KMK13n
lan egitea?
Bai, urte osoan zehar antolakuntza
batzordean aritu da. 17 urte ditue-

nez eta Asteasun bizi garenez, niri
ere urte osoan taxilari lana egitea to-
katu zait, nola edo hala ere niri ere
tokatu zait lan egitea. 
Laskorain Ikastolako ikasle izanda-
koek lotura oso estua mantentzen
jarraitzen dute ikastolarekin.
Lotura izugarria da. Ez dakit zer de-
montre ematen dieten baina behin
sartuz gero ez zaie ahazten. Nire
alaba orain Finlandiara doa ikaste-

ra, eta zeharo kezkatuta zegoen Ki-
lometroak festa galduko zuelakoan.
Zortea izan du eta bidaia atzeratu
egin diote. Ikastolaren lotura hori ez
dute galtzen eta ez dute galduko,
giro berezia sortzen da Laskorainen.
Hirugarrengoz Kilometroak festa
Tolosan. Euskaraz ikasi ahal izate-
ko beharrezkoak al dira tankerako
ekimenak?
Arazoa latza da, murrizketak toki
guztietan daude eta Kilometroak
moduko ekimenak antolatzea beha-
rrezkoa da. Guk ahal dugun guztia
egin behar dugu, ez dago besterik,
aurrera segi beharra baitago. Aile-
gatuko da horrelako festak eta eki-
taldiak beharrezkoak ez direneko
eguna, baina, egun hori iristeak luze
joko du.
Zuek bezalako boluntarioekin lana
aurrera atera daiteke.
Komuna garbitu behar dugula, ko-
muna garbitzen dugu eta arazorik
ez. Lan guztiak duinak dira eta duin-
tasunez eginez gero arazorik ez, gai-
nera euskararen alde nola ez gara
ba ariko? 

Mila Begiristain • Laskorain Ikastolako irakaslea

«Boluntarioen  laguntza aparta izan da
Mila Begiristain Laskorain Ikastola-
ko irakaslea materialen salmentan
aritu da boluntario moduan, San Es-
tebango guneko saltokian. Urtean
zehar ere horretan jardun dute hain-
bat boluntario. 
Zer moduz eguna?
Goizean triste samar esnatu gara,
euri jasa handia ari zuelako, baina
egunak aurrera egin ahala, pozik,
urdinguneak agertuz joan direlako.
Jendea erruz hasi da etortzen, be-
raz, oso gustura. Bazkaltzeko tarte
bat hartu dugu ogitarteko batzuk ja-
teko, eta ostera berriro jarri gara
elastikoak eta gainerako materiala
saltzen. 

Nolakoa izan da urtean zehar bo-
luntarioen parte hartzea?
Oso ona, aparta. Jende ugari anima-
tu da parte hartzera, bai ikastola
bertako ikasleak eta gurasoak, bai

eta gainerako lagunak eta herrita-
rrak ere.
Gaur ezezik, hainbat irteera egin di-
tuzue urtean zehar materiala sal-
tzeko?
Bai. Ekitaldi askotan jarri dugu ma-
haia Kilometroetako materiala sal-
tzeko. Guraso asko animatu dira sal-
mentan aritzeko, eta hori eskertze-
koa da. Batzuk arropak prestatu,
eta besteek saldu, horrela aritu
gara, txandaka. 
Eta gaurko salmentak?
Ondo ari gara saltzen. Arropa batzuk
eskatzen dizkigute, eta dagoeneko
bukatu ere egin zaizkigu, eta hori
seinale ona da.

J.M.

J.M.

Aitor Zabala • Laskorain Ikastolako ikaslea

«Lagun talde bat etorri gara lanera»
Aitor Zabala ikaslea da Laskorain
ikastolan. Tabernan egon da lane-
an, boluntario moduan, San Este-
ban gunean. 
Zer moduz eguna?
Goiza lasai antzean joan dela esan-
go nuke, baina arratsalderako espe-
ro dugu gunea jendez gainezka iza-
tea, batez ere, Gatiburen kontzer-
tuarekin. 
Ze lan egitea egokitu zaizu?
Nik tabernan zerbitzatu behar dut.
Txandaka ari gara lanean, eta nire

kasuan, arratsaldeko txanda egoki-
tu zait. 
Nolatan ari zara lanean boluntario
moduan?
Laguntza eskatu ziguten Kilometro-
en egunerako, eta prest azaldu gara
lanerako. Lagun talde bat etorri
gara. 
Biharko [gaur] eguna jai al duzue,
edo eskolak dituzue?
Bihar [gaur] ere eskolara joan behar
dugu, beraz, ezingo dugu Kilometro-
etan parranda handiegirik bota.J.M.

Euskara  ahoan
Pirritx, Porrotx eta Marimototsekin jende ugari elkartu zen ibilbidean zehar kalejiran.I. URKIZU

Hainbat boluntariok garbiketa lanak egin zituzten kaleak garbi mantentzeko.A.O.

Gatibu taldearen kontzertuak arrakasta ikaragarria izan zuen San Esteban gunea erabat betez.M. IRAOLAHarri zulatzaileek bi metroko zuloa egin zuten, euskararen alde.I. URKIZU

Sakramentinoetan egin zioten omenaldi beroa Emeterio Zaldibiari.Jende askok parte hartu zuen ekitaldian, eta ikusten ere jende asko izan zen.NRA

Nahikoa lan izan zuten Tolosara gerturatakoek zer ikusi aukeratzen.I. TERRADILLOS

Txikienek aurpegia margotzeko aukera izan zuten, besteak beste.I. URKIZU

Mojak eta gazteak, guztiak ibilbidea egiten.A. OIARTZABAL

Jende olatua bildu
du Erronkak, Oria
ibaiaren ertzetan
Finalean justu-justu sartu ziren arren,
Oiartzungo Haurtzaro ikastolako taldea
nagusi izan zen uretan, eta alde handiare-
kin konkistatu zuten Ahora! bandera. 
ITZEA URKIZU ARSUAGA

Pozik egoteko moduan dira Erronka
egitasmoko antolatzaileak, «arra-
kasta» hitzak bakarrik deskriba bai-
tezake proba guztien inguruan atzo
mugitu zen jende olatua. Goizean
goizetik hasita, lehia sanoa, euska-
razkoa, eta gaztez betea izan zen
ibilbideko guneetan barrena, eta
arratsaldeko finalak biribildu zuen
eguna, Oria ibaiaren ertzetako jen-
detzak sorturiko giroarekin. 

Oiartzungo Haurtzaro ikastolak
eraman zuen etxera saririk potoloe-
na, eta Erronka irabazi duen lehen
taldea izango da, horrela, Intxixuk
izenekoa. Leire Lekuona eta Ekain
Kazabonen gidaritzapean, Larraitz
Etxebeste, Irati Zabala, Ane Lizarra-
ga, Udane Etxebeste, Aritz Valderra-
ma, Oihan Manzisidor, Mikel Etxe-
beste eta Markel Galdosek erraz ira-
bazi zieten uretako azken proba,

finalera sailkaturiko gainerako tal-
deei.

Horrela, bigarren postuan Urre-
txu-Zumarragako Otamotzak taldea
sailkatu zen, eta hirugarren, Uztur-
pe ikastolakoak sailkatu ziren. Ordi-
ziarrak izan ziren laugarrenak.

Festa berritzearen erronka
Kirola eginez eta euskaraz ondo pa-
satzeaz gain, Laskorain ikastolak
antolaturiko egitasmoak bazuen
beste jomuga bat ere: festarako ere-
du berriak helaraztearena. 

18 talderen arteko dinamika
etengabea izan zen Tolosan, eta bai-
ta jarraitzaileen artekoa ere. Kilo-
metroak festako ibilbidearen bai-
tan, beste Kilometroak txiki bat sor-
tu zuten. Jarrai dezala Erronkak,
‘txiki’ izaera horretatik, nerabeen
festarako ereduak berritzen, eta ba-
lio dezala Orion, neska-mutilen ilu-
sioa euskaraz pizteko bideak.

Intxixuk taldea • Erronkako irabazleak

«Oso larri ibili gara finalean sartzeko»
Historian lehenak izan dira, Kilome-
troak festako Erronkan, Ahora! ban-
dera konkistatzen.Egun biribila izan
zuten atzo Oiartzungo Haurtzaro
ikastolako Intxixuk taldeko kideek.. 

Poza ezkutatu ezinik jaso zuten
txapeldunen ikurra, eta datorren ur-
tean Oriora ere, irabazteko asmoz
joango direla diote oiartzuar gazte-
ek. 
Zorionak, hasteko. 
Eskerrik asko! 
Zer moduz pasa duzue eguna?
Oso ondo, oso-oso gustura ibili gara. 
Goizean talde bakoitzak bi proba
egin behar izan ditu. Zuei zein ego-
kitu zaizkizue?
Bai. Lasto fardoena egin dugu, bate-
tik, fardoen gainean kapitaina al-
txaz. Gero, eguerdian, lokotx biltze
bertikalean aritu gara. 
Biak irabazi al dituzue?
Ez, lehenengoa galdu egin dugu,
baina lokotx biltzean irabazi egin
dugu.
Finalera, beraz, ez zarete zuzenean
sartu. 
Ez, ez gara sailkatu, eta eguerdian,
bazkaldu eta gero egin duten be-
rreskuratze proba horretan petan-
karen proba egin behar izan dugu, fi-

nalean sartu ahal izateko. Tentsio
pixka batekin aritu gara, besteek lau
bola sartuta zituztelako. Guk ez ge-
nekien ondoegi nola jokatu behar
genuen, eta artean bi bola bakarrik
sartuta genituen. Oso larri ibili gara,
beraz, finalerako. Azkenean sartu
dira, ordea, eta finalera iritsi gara. 
Finalean nahiko erraz gailendu za-
rete, ezta? 
Bai, egia esan alde handiarekin ibili
gara ia proba osoan, arraunlariak-
eta baditugu taldean, eta nabaritu
dugu hori. 

2.000 euroko saria jaso duzue,
ikasbidaia finantziatzeko. Pentsatu
al duzue nora joango zareten? 
Bai, noski. DBH 4. mailakoak Coma-
rrugara (Herrialde Katalanak) joan-
go gara, Bartzelona ondora.
DBH3koak, berriz, Gorlizera joatea
pentsatu dugu. 
Esperientzia hain ona izan denez,
eta garaipena eskuratu duzuenez,
Orioko bigarren Erronkarako gogoz
izango zarete ezta? 
Bai, bai, noski, dudarik gabe! Irabaz-
ten saiatuko gara berriz. 

I. URKIZU

Ez zen txokorik geratu ibaiaren ertzean, finaleko baltsen proba ikusteko. Goizeko saioek ere sekulako ikusmina piztu zuten,

ordea, eta lokotx biltze bertikalaren orijinaltasunak Zumardiaundiko guneko begirada guztiak bereganatu zituen eguerdian.

Erronka irabaztearen poza ere ezin izan zuten ezkutatu oiartzuarrek, eta besarkadetan ospatu zuten lorpena .M. IRAOLA/ I. URKIZU

Esperotako eguna pasa da. Tolosako Las-
korain Ikastolaren Kilometroak igaro da.
Zer asmo du ikastolak aurrerantzean?
Erantzunak Jone Urteaga zuzendariak,
Joxan Oiz lehendakariak eta Iñaki Olae-
txea administrariak eman dituzte.

NAIARA ROLDAN DE ARANGUIZ

Kilometroak festaren antolakuntza-
rekin eskuratutako dirua Laskorain
Ikastolaren matrikulazio hazkunde
handiak ekarritako azpiegitura
beharrei aurre egiteko erabiliko da.
Hau da, Sakramentinoen eremuan
hamar gela sortzeko eraikuntza
berriaren mailegua ordaintzeko era-
biliko da lortutako etekina. 

Behin Sakramentinoetako ikasle-
entzako gunea egokituta, arazoa
gutxika Usabalera pasako da.
Horrenbestez, aurrera begira, Usa-
balgo gunean ere egokitzapenak
egitea aurreikusten dute Laskorain
Ikastolatik. «Erronka berarekin
jarraituko dugu. Azpiegiturei dago-
kionez, Sakramentinoko gunea
egonkortu dugu baina ikasle horiek
Usabalera datozen neurrian, bertan
ere tokia egin beharko diegu.
Horrenbestez, Usabalen ere obrak
aurreikusten ditugu, egokitze lanak
derrigorrez egin beharko dira», jaki-
tera eman du Laskoraineko zuzen-
dari Jone Urteagak. Joxan Oiz lehen-
dakaria zuzen mintzatu da: «DBHn
eta baita Batxilergoan gela gehiago
beharko ditugu epe motzean». Iñaki
Olaetxea ildo berari helduz mintzatu
da: «Ikasle kopurua urtetik urtera
handitzen ari zaigu eta beraz Usa-
balgo egoitzan egokitzapen berriak
egin beharko ditugu gela gehiago
lortzeko». 

Hala ere, erronkak ez dira azpie-
gitura arlora mugatuko; Jone Urtea-
gak argi azaldu duen modura: «Ira-
kaskuntza munduan erronkak ez
dira bukatzen. Ez dira urte lasaiak
izaten ari, nahiz eta kanpotik ema-
ten duen irakaskuntza zerbait egon-
korra eta geldoa dela; gizar tea
bezala, aldatzen dago aldiro». 

Honenbestez, bai Jone Urteagak
eta baita Iñaki Olaetxeak ere Lasko-
rain Ikastolako eskaintza pedagogi-
koari egin nahi izan diote erreferen-
tzia: Euskal Curriculuma. Pedagogia
arloari erreparatuz, Laskorain Ikas-
tolak bere indar gehienak Euskal
Curriculuma proiektuan jarriko ditu,
dagoeneko mar txan dagoena.
Horretarako, «lehen urratsa irakas-
leen trebakuntza da», dio Olaetxe-
ak. Euskal Curriculumak ikastolari
ekarriko dizkion berrikuntzetako bi
IKT baliabideen erabilera eta berri-
kuntza metodologikoa izango dira,
Urteagak zehaztu bezala. 

Joxan Oiz Euskal Curriculumaren
garapenaz eta berrikuntza metodo-

logikoari aurre egiteaz ere mintzatu
da: «Irakasleen etengabeko presta-
kuntza eta DBHrako Eki proiektua-
ren garapen eta sakontzea izango
dira gure ikas-irakaskuntzaren
ardatza, ohiko proiektuen ebalua-
keta eta berrikuntzarekin batera».

Biharamuna
Hala ere, denboran urrunegi joan
gabe Laskorain Ikastolako komuni-
tateak Kilometroak festaren ondo-
rengo egunetan zeregina izango du,
aurretik zerrendatutakoak baino
lehenago egin beharrekoak Iñaki
Olaetxearen ustetan: «Atseden har-
tzea». Hala ere, Laskorain ez da gel-
dirik egotekoa eta horrela adierazi
dute, behinik behin, ikastolako
administrariaren hitzek: «Kilometro-
ak festaren bidez inbertsioaren zati
bati aurre egingo diogu, baina Las-
korain Ikastola kooperatiba da eta
beraz administrazioak inbertsioeta-
rako deialdia berehala ateratzea
espero dugu, guretzat ezinbestekoa
baita».

Laskorain Ikastolak datozen urte-
tan landuko duen beste erronketa-
ko baten berri 40 urtez Laskorainen
irakasle lanetan aritutako Nekane
Karrerak jakinarazi du: Laskorain
Ikastolaren 50. urteurrena. 2016-
2017. ikasturtean, hemendik hiru
urtera, beteko ditu Tolosako ikasto-
lak bere urrezko ezteiak. Nekane
Karrerak duela zazpi antolatutako
40. urteurrena buruan, jubilatuta
egon arren, berriro ospakizunaren
antolakuntzari heltzeko gogoz min-
tzatu da.

Ahora!
Urte osoan zehar Laskorain Ikasto-
lak zabaldu duen mezuari errepara-
tuta, ezin ahaztu euskararen erabil-
penean ikastolak burutu duen lana
eta aurrerantzean ere burutuko
duena. Gaiaz Iñaki Olaetxeak zehaz-
tapen gehiago eman ditu: «Lasko-
rain Ikastolaren ezaugarri nagusie-
tako bat den euskararen
erabilpenari eutsi behar diogu, gure
ikasleen %98a euskaraz bizi da,
Bigarren Hezkuntzakoak barne.
Hori egindako lanaren emaitza da,
baina ezin gara lasaitu, horri eutsi
behar diogu». 

Amaitzeko, asmo, erronka, desio
eta i lusio berri  hauek guztiak
zerrendatuta, Jone Urteaga zuzen-
dariak argi du: «Honekin guztiarekin
badugu erronka nahikoa hurrengo
urteetarako, ez gara aspertuko». 

KMK13 festaren laguntzaz ordaindu ahal izango den Sakramentinoetako eraikuntza berria. N.R.D.A.

Eta orain zer?

Laskorain Ikastolak
‘Tolosaldeko 

Ataria’ri babesa

Jone Urteagak eta Iñaki Olaetxe-
ak ez dute aukera galdu nahi
izan jaio berri den ‘Tolosaldeko
Ataria’ komunikazio proiektuari
babesa eskaintzeko. Txolarre
Irratiak, Tolosaldeko Hitzak eta
Galtzaundi Aldizkariak elkarre-
kin abiatu duten proiektuaz min-
tzatu dira Laskorain Ikastolako
ordezkariak.

Jone Urteaga: «Laskorain Ikastola
herriko euskarazko hedabide-
engandik oso gertu egon da
beti. Oso proiektu interesgarria
iruditzen zaigu. Gainera, etorki-
zuna hor dagoela uste dugu, bat
egiteak onurak ekarriko du. Las-
korain Ikastola beti egongo da
elkarlanerako eta laguntzeko ja-
rreran. Bizitza luzea eta oparoa
opa dizuegu, euskararen hobe
beharrez». 

Iñaki Olaetxea: «Aurtengo Kilome-
troetan Ahora! oihukatu dugu,
eta horrekin euskararen erabil-
pena bultzatu nahi izan dugu.
Horretan euskarazko komunika-
bideak ezinbesteko tresna dira,
eta eskualde osoaren laguntza-
rekin euskarazko eta kalitatezko
proiektu duin bat aurrera atera-
tzea espero dugu. Hor izango
gara!».



Irudia Tolosa

‘Ataria’ren lehen zenbakia Kilometroen azken orduetan
Goizen goiz ‘Ataria’ko erredakzio taldeak hasitako lanaren papereko

emaitza jada Tolosako  kaleetan zegoen Kilometroen azken orduetan.
Koloretako zortzi orrialdeetan, goizeko ekitaldirik garrantzitsuenen kro-
nikak eta argazki galeria oparoa jaso zituen ‘Ataria’ egunerokoaren 1.
zenbakiak. Egun osoan zehar Tolosan ibili ziren euskaltzaleek irrika han-

diz irakurri zituzten Laskorain Ikastolaren alde atzo antolaturiko ekital-
diei buruzko informazioa: besteak beste, hasiera ekitaldiaren artikulua,
festan parte hartu duten herritarren iritzia edota Jone Urteagari eginiko
elkarrizketa. Azalean, Emeterio  Zaldibiari eginiko omenaldiaren argazkia
atera genuen.                                                                  A.O.

ASTELEHENA

Eguraldia: Bihar

Goiza Arratsaldea

22º

Tolosaldeko Ataria diruz laguntzen duten erakundeak:
• Udalak: Abaltzisketa, Aduna, Alegia, Alkiza, Altzo, Amezketa, Anoeta, Asteasu,
Baliarrain,  Belauntza, Berastegi, Berrobi, Bidegoian, Elduain, Hernialde, Ibarra,
Ikaztegieta, Irura, Larraul, Lizartza, Orendain, Orexa, Tolosa, Villabona eta Zizurkil
Tolosaldeko Komunikazio Taldea, S.L-ko kideak:

Goiza: Hostarteak 
Arratsaldea: Hostarteak
Beroena: 24º
Hotzena: 13º12º

Argitaratzailea: Tolosaldeko Komunikazio Taldea SL
Lege Gordailua: SS-1323-2013
Zuzendaria: Ainhoa Oiartzabal.
Egoitza: San Esteban, 20, Tolosa.
Telefonoa: 943 65 56 95. Faxa: 943 65 00 18
E.P: ataria@ataria.info   Webgunea: ataria.info
Papereko editorea: Eneritz Maiz.
Interneteko editorea: Imanol Garcia Landa.

Irratiko editorea: Jon Miranda.
Kudeatzailea: Jon Mujika. 
Publizitatea: 661 678 818. tolosa@bidera.eu 
Tolosa: 687 410 082-687 410 033. tolosa@ataria.info 
Villabona-aiztondo: 687 410 022. villabona-aiztondo @ataria.info
Anoetaldea: 687 410 022. anoetaldea @ataria.info
Ibarraldea: 687 410 118. ibarraldea @ataria.info  
Alegialdea: 687 410 034. alegialdea @ataria.info  

Ataria-k 
Bai 
Euskarari 

eragileak

Zorion agurrak

Zorionak!
Julen Tena Otezabal. 

Zorionak  Olatz eta Iñigo!


